
Talba

MINUTI

Il-Minuti tal-Laqgħa Nru. 27 li saret fit-2 ta' Ġunju, 1999, ġew konfermati.

RAPPORT DWAR IL-KUNĊERTI MTELLA' FIL-PARK NAZZJONALI TA' QALI MATUL L-1997 U L-1998 - KONTINWAZZJONI 

  THE CHAIRMAN (Onor. Leo Brincat):  Fl-aħħar laqgħa kellna nagħlqu d-diskussjoni fuq dan l-item minħabba li s-Sur Mifsud kellu xi mpenji mal-Ministru, u  konna bqajna li jekk ikun hemm talba minn xi membri tal-Kumitat biex id-diskussjoni titkompla, allura titkompla.  Fil-fatt saret rikjesta lis-Sedja u għaldaqstant nistgħu nkomplu fuq dan l-item.  Għalhekk nistieden lis-Sur Paul Mifsud, Segretarju Permanenti fil-Ministeru għall-Ambjent u lil xi persuni oħra li jistgħu jgħinuh sabiex jingħaqdu magħna madwar il-mejda.

Is-Sur Paul Mifsud u s-Sur Charles Camilleri ħadu posthom madwar il-mejda.

  THE CHAIRMAN:  Kummenti?  L-Onor. George Pullicino.

  ONOR. GEORGE PULLICINO (Segretarju Parlamentari):  Mr Chairman, quddiemi għandi r-rapport tal-Laqgħa Nru. 12 ta’ dan il-Kumitat fejn f'paġna 216, hemm it-tweġiba tas-Sur Paul Mifsud għad-domanda li kont għamiltlu jien dwar ir-rapport ta' l-internal auditor tal-Ministeru għall-Ambjent, fejn kien qal - u se nikkwota:

"Issa jien għandi r-riżervi tiegħi fuq diversi mill-kummenti li għamel hu f’dan ir-rapport, u fil-każ ta' din l-ispjegazzjoni noqgħod fuq il-versjoni taċ-chairman.".

Xtaqt nistaqsi lis-Sur Mifsud proprju x’kienu dawn ir-riservi li hu kellu fuq ir-rapport ta' l-internal auditor.  

  THE CHAIRMAN:  Is-Sur Mifsud.

  IS-SUR PAUL MIFSUD (Segretarju Permanenti fil-Ministeru għall-Ambjent):  Mr Chairman, kien hemm diversi aspetti ta' kif ħares l-awditur intern dwar l-attivitajiet tal-kunċerti ta' Ta' Qali u naturalment kif interpretahom hu.  Per eżempju, l-awditur intern għamel riferenza għall-fatt li sar il-ħlas lill-kantanti qabel ma saru l-kunċerti.  Naturalment kieku wieħed kellu jħares lejn ir-regolamenti hard and fast jgħid li l-proċedura tal-gvern m'hijiex hekk, pero' we were dealing ma'  attivita' fejn il-prattika internazzjonali hi li tħallas bil-quddiem.  U huwa hawnhekk fejn hawn id-diverġenza bejn dak li qed jgħid l-internal auditor u kif nara l-affarijiet jiena.  Jiġifieri dan huwa eżempju ċar ta' għaliex jiena qed nara din id-diverġenza għax naqbel ma' dak li qal iċ-chairman u mhux ma' dak li qal l-internal auditor.  Naturalment hemm punti oħrajn fejn filwaqt li skond il-proċeduri l-affarijiet suppost saru mod, fir-realta' kellhom isiru mod ieħor.  

  THE CHAIRMAN:  Qabel inkomplu xtaqt nistieden lill-Awditur Ġenerali u d-Deputat Awditur Ġenerali sabiex jingħaqdu magħna.  

  Aktar kummenti?  L-Onor. Pullicino.

  ONOR. GEORGE PULLICINO:  Xtaqt nistaqsi lis-Segretarju Permanenti jekk wara li sar ir-rapport ta' l-awditur intern fil-ministeru, ir-riżervi tiegħu kitibhomx u għaddihomx lill-Ministru għall-Ambjent.  

  IS-SUR PAUL MIFSUD:  Jiena direttament le, pero’ naturalment ir-rapport ta' l-internal auditor għadda lill-Ministru wkoll.  

  ONOR. GEORGE PULLICINO:  Xtaqt nistaqsih jafx jekk kienx hemm persuni oħrajn li kellhom kopja ta' dan ir-rapport ta' l-awditur intern u għamlu l-kummenti tagħhom bil-miktub għal dak ir-rapport.  

  IS-SUR PAUL MIFSUD:  Onestament ma nafx għal min qed tirriferi, forsi jekk tkun speċifiku nkun nista' ngħidlek.  Per eżempju, naf li ingħatat kopja lid-Director  of Corporate Services, pero' ma nafx li għamel xi osservazzjonijiet.

  ONOR. GEORGE PULLICINO:  X'inhi r-raġuni li l-kummenti tiegħek bħala riżervi għar-rapport ta' l-awditur intern ma sarux bil-miktub?

  IS-SUR PAUL MIFSUD:  M'hemm l-ebda raġuni partikolari, pjuttost  an oversight, jekk kellhom isiru rimarki.

  ONOR. GEORGE PULLICINO:  Jiġifieri nifhem sew illi kieku mhux għaliex staqsejt jiena f’dan il-Kumitat dwar il-kummenti tiegħek rigward l-internal audit report, il-pożizzjoni tiegħek ma kenitx tkun magħrufa la internament, fi ħdan il-ministeru, u bl-ebda mod ieħor?

  IS-SUR PAUL MIFSUD:  Le, bir-rispett kollu ma naqbilx ma’ dan li qed tgħid, u nispjega għaliex.  L-istħarriġ dwar dan ir-rapport għadu għaddej, jiġifieri għad hemm stadju fejn jiena nista' nikkummenta kemm fuq ir-rapport ta' l-awditur intern kif ukoll fuq rapporti oħra.  

  ONOR. GEORGE PULLICINO:  Pero’ minkejja li r-rapport kien tlesta, ġie mgħoddi lilek, u inti kellek ir-riservi dwaru, sa dan l-istadju - għallinqas sa dakinhar li saret din il-laqgħa, jiġifieri t-28 t'April - ma ħassejtx li kellek tagħmilhom. 

  IS-SUR PAUL MIFSUD:  Sa dan l-istadju le, u nżid raġuni oħra ma’ dik li diġa’ tajt, ċioe’ li  l-istess rapport ta' l-awditur intern għadu m'huwiex finalizzat.  

  ONOR. GEORGE PULLICINO:  Nifhem allura li r-riservi tiegħek dwar dan ir-rapport ta' l-awditur intern se tagħmilhom bil-miktub?

  IS-SUR PAUL MIFSUD:  Jekk ikun hemm bżonn iva, nagħmilhom.

  ONOR. GEORGE PULLICINO:  U x’inhi d-definizzjoni tiegħek ta’ "jekk ikun hemm bżonn"?

  IS-SUR PAUL MIFSUD:  Jiġifieri qed ngħid li nistenna li jiġi konkluż l-istħarriġ kollu, anke min-naħa ta' l-awditur intern sabiex naturalment imbagħad inkun nista’ nagħmel il-kummenti tiegħi meta jkun hemm ir-risposti kollha għall-osservazzjonijiet li jagħmel l-awditur intern.

  ONOR. GEORGE PULLICINO: Sur Mifsud, inti bgħatt xi korrispondenza lill-Awditur Ġenerali fuq dan il-każ mill-1 ta' Ottubru, 1998 ‘il hawn?  

  IS-SUR PAUL MIFSUD: Jidhirli li iva.  

  ONOR. GEORGE PULLICINO:  Tista' tgħidilna fiex kienet tikkonsisti din il-korrispondenza?

  IS-SUR PAUL MIFSUD:  Jekk niftakar tajjeb kienet kopja tar-risposta li rċevejna mingħand l-Attorney General għall-ittra li bgħatnilu aħna.  

  ONOR. GEORGE PULLICINO:  Tista' tagħtina kopja ta' dik l-ittra jew din diġa’ ġiet mgħoddija lilna fil-korrispondenza li ngħatatilna?

  IS-SUR PAUL MIFSUD:  Ma nafx jekk ingħatatilkomx kopja, pero’ l-Awditur Ġenerali għandu kopja.  Jiena ma nsib l-ebda oġġezzjoni li nissottometti kopja ta’ din l-ittra lill-Kumitat.

  THE CHAIRMAN:  Tista' forsi tgħidilna fil-qosor x’fiha din l-ittra?

  IS-SUR PAUL MIFSUD:  Fi ftit kliem, aħna rriferejna kopja ta' l-internal audit report lill-Attorney General biex naraw jekk kienx hemm lok ta' passi kriminali fuq dak li sar u r-risposta kienet li m'hemmx lok ta' passi kriminali; m'hemmx criminal negligence, forsi seta’ kien hemm mismanagement imma mhux criminal negligence.    

  ONOR. GEORGE PULLIICNO:  Ma naħsibx li ssib oġġezzjoni li jkollna kopja ta' l-ittra, hux hekk?

  IS-SUR PAUL MIFSUD:  Lanqas xejn, nibgħat kopja kemm ta' l-ittra li aħna bgħatna lill-Attorney General kif ukoll tar-risposta tiegħu.

  THE CHAIRMAN:  Tista’ tibgħat kopja lis-segretarja, imbagħad hi tiċċirkolaha lill-membri ta’ dan il-Kumitat.

  L-Onor. Pullicino.

  ONOR. GEORGE PULLICINO:  Mr Chairman, minħabba li fil-Laqgħa Nru. 12 ta’ dan il-Kumitat issemmew id-Director of Corporate Services tal-Ministeru għall-Ambjent kif ukoll il-persuni li awtorizzaw lill-Mid-Med Bank sabiex isir il-ftuħ ta' account għall-kunċerti, nitlob li dawn iż-żewġ persuni jitilgħu quddiem dan il-kumitat ħalli nkun  nista' nagħmlilhom xi mistoqsijiet.

  THE CHAIRMAN:  Tista' tispeċifika min huma l-persuni?

  ONOR. GEORGE PULLICINO:  Fir-rapport uffiċjali tal-Laqgħa Nru. 12 li għandi f’idejja hawn li l-awtorizzazzjoni lill-Mid-Med Bank ħarġet abbażi ta' ittra tad-Director of Corporate Services u jien nixtieq nikkonferma jekk huwiex fil-fatt hekk u jekk kien hekk x'kienu l-proċeduri li ntużaw.  

  THE CHAIRMAN:  Is-Sur Mifsud.

  IS-SUR PAUL MIFSUD:  Jiena nista' ngħid li għal dik ir-rimarka li għaddiet f’dan il-Kumitat, id-Director of Corporate Services kitibli nota fejn qalli li dik l-ittra li hu kien bagħat lill-Mid-Med Bank, skond hu ma kenitx tagħti l-awtorizzazzjoni biex jinfetaħ il-bank account.  Jien naqbel ma’ din l-interpretazzjoni li qed jagħti d-Director of Corporate Services għaliex filwaqt li hu għamel riferenza għal dan l-account, ma kienx hu li qed jawtorizza l-ftuħ tal-bank account.  

  ONOR. GEORGE PULLICINO:  Pero, Mr Chairman, jekk ma jimpurtax,  minkejja li s-Sur Mifsud issa qed jgħid li jaqbel, jien nixtieq li nkun f'pożizzjoni li nagħmel numru ta' mistoqsijiet kemm lis-Sur Victor Sant, Director of Corporate Services kif ukoll lis-Sur Mario Rodgers, Senior Principal fl-accounts section tal-Ministeru, u lis-Sur Joe Degiorgio, l-awditur intern tal-Ministeru.

  THE CHAIRMAN:  Filwaqt li qed jiġu nnotati dawn is-suġġerimenti, xtaqt inkun naf jekk hawnx xi kummenti.  L-Onor. Mangion.

  ONOR. CHARLES MANGION:  Mr Chairman, xtaqt nagħmel żewġ osservazzjonijiet.  Diġa’ ntqal li l-ittra ta' l-Avukat Ġenerali kienet teskludi kompletament li seta’ kien hemm xi negliġenza kriminali fil-każ kollu, jiġifieri kwalunkwe azzjoni f'dik il-linja twaqqfet hemmhekk għaliex l-Avukat Ġenerali ta l-interpretazzjoni tiegħu.  

  Sur Mifsud, inti għedt  li meta jkun hemm kunċerti ta' dan it-tip, minħabba n-natura tagħhom, fis-sens tal-pagamenti kif iridu jsiru u ma jsirux, il-proċeduri li jkunu jridu jiġu esegwiti m’humiex bħal tas-soltu.  Tista' jekk jogħġbok, anke għall-benefiċċju tal-pubbliku, tagħti ftit spjegazzjoni fuq dan?

  IS-SUR PAUL MIFSUD:  Ir-regolamenti tal-gvern jipprekludu li jsiru ħlasijiet bil-quddiem, pero' naħseb li meta saru dawn ir-regolamenti ma kienx hemm il-ħsieb li l-gvern, jew xi dipartiment tal-gvern, ikun involut f'attivita' bħalma huma l-organizzazzjonijiet ta' kunċerti u li ġġib il-kantanti barranin, liema attivita’ tirrikjedi li wieħed jagħmel ħlas bil-quddiem.  F’dan il-każ, bħalma jsir f'attivitajiet ta' din in-natura l-prattika internazzjonali hi, u hekk ikun, li l-kantanti jew performers jitħallsu persentaġġ bil-quddiem u l-bilanċ jitħallas malli jaslu u fil-fatt anke qabel ma  jagħmlu l-attivita' tagħhom fil-pajjiż.  

  ONOR. CHARLES MANGION:  Peress li anke qabel dan l-avveniment in partikolari kien hemm każijiet oħra fejn ġew kantanti barranin, taf jekk fil-każijiet tagħhom tħallsux minn qabel ukoll?

  IS-SUR PAUL MIFSUD:  Li nista' ngħidlek hija l-esperjenza li kelli direttament jiena.  Meta jien kont chief executive ta' Dar il-Mediterran għall-Konferenzi, ġibna orkestri, kumpanniji tal-ballet, kumpanniji ta' l-opra, u diversi spettakli oħra u dejjem ikun imniżżel fil-kuntratt li trid tħallas persentaġġ bil-quddiem u l-bilanċ jitħallas malli huma jinżlu fil-pajjiż, anke qabel issir il-performance.  Dik hija l-prattika internazzjonali.  

  ONOR. CHARLES MANGION:  Jiġifieri fl-esperjenza tiegħek,  effettivament din il-proċedura ġiet esegwita.

  IS-SUR PAUL MIFSUD:  Qed  nirriferi naturalment għall-esperjenza li jiena kelli direttament.  

  ONOR. CHARLES MANGION:  Jiġifieri dawn ukoll kienu tħallsu minn qabel. 

  IS-SUR PAUL MIFSUD:  Iva, għaliex dik hija l-prattika internazzjonali.

  ONOR. CHARLES MANGION:  Jiġifieri l-istess prattika li ġiet esegwita f'dan il-każ qed ngħid kienet esegwita qabel.  Jiġifieri se mai f'dan il-każ konna qegħdin insegwu proċedura li kienet diġa' stabbilita minn każijiet preċedenti.

  IS-SUR PAUL MIFSUD:  Jiena hekk naraha.

  THE CHAIRMAN:  Grazzi.  L-Onor. George Pullicino.

  ONOR. GEORGE PULLICINO:  Mr Chairman, il-kwestjoni  kif sollevata minni u mill-Ministru Austin Gatt f'dan il-Kumitat ma kenitx dwar jekk l-entertainers jitħallsux bil-quddiem jew le, imma dwar il-proċedura li ntużat, li flus tal-gvern minn account pubbliku marru ġo account privat biex isir il-ħlas.  Jiġifieri l-prassi f'attivitajiet oħrajn tal-gvern, sa qabel il-kunċerti f'Ta' Qali nifhem li kienu li jekk hemm aġent, l-aġent iħallas minn qabel, imma mbagħad il-gvern iħallas wara.  Jien ma naf bl-ebda każ fejn il-gvern ittrasferixxa fondi minn qabel l-attivita' f'account ta' aġent lokali u l-flus jitħallsu minn qabel minn dak l-aġent.  Jiġifieri bażikament l-aġent ma jagħmel xejn hu, ma jutilizza xejn fondi minn tiegħu, il-gvern jgħaddi l-flus f'account privat tal-Mid-Med Bank, u l-flus jitħallsu minn hemm.  Sur Mifsud, inti taf b'xi każijiet, anke meta kont fl-organizzazzjoni ta' Dar il-Mediterran, fejn intużat proċedura bħal din?

  IS-SUR PAUL MIFSUD:  Le, mhux dik hi l-proċedura li qed nirriferi għaliha jien.

  ONOR. GEORGE PULLICINO:  Jiġifieri inti taf jekk qattx intużat proċedura simili, jiġifieri mhux li jitħallas minn qabel imma li l-gvern jittrasferixxi flus minn account pubbliku f'account privat ġo bank u dak il-ħlas isir minn qabel?  Din hija l-mistoqsija, mhux jekk il-ħlas sarx qabel jew wara.

  IS-SUR PAUL MIFSUD:  Le ma nafx b'każijiet hekk.

  ONOR. GEORGE PULLICINO:  Jiena naħseb li din hija l-mistoqsija kruċjali li dan il-Kumitat irid jindirizza.

  ONOR. CHARLES MANGION:  Ma naqbilx, Mr Chairman, għaliex f'laqgħat preċedenti s-Sur Mifsud qal li għalkemm il-proċedura li ntużat m'hijiex il-proċedura normali stabbilita - dwar dan hawn qbil -  l-iskop  kien biex il-kantanti jitħallsu minn qabel.  Filwaqt li issa ntqal mis-Sur Mifsud li l-aġent kien se jħallas hu minn flusu mbagħad wara l-aġent kien jitħallas mingħand il-gvern, id-direttur qal li effettivament il-ħlas min-naħa tal-gvern kien isir minn qabel.  Jien qed nara li  ż-żewġ affarijiet m'humiex sinonomi, ma nafx liema waħda hija preċiża.

  IS-SUR PAUL MIFSUD:  Il-ħsieb tal-Kumitat kien li l-ħlasijiet isiru lill-kantanti direttament mill-gvern bħalma ġara f'okkażjonijiet oħra ta' kunċerti.  Fil-fatt ġara li l-kumitat sab diffikulta' biex jagħmel dan il-ħlas direttament mill-gvern lill-kantanti, u peress li diġa' kellu l-kunċerti advertised, ried isib mezz kif iħallas lill-kantanti ħalli l-kunċerti ma jiġux kanċellati.  Għalhekk il-kumitat ħa l-inizjattiva - biex insejħilha hekk - biex sakemm isib il-mod kif seta' jagħmel il-pagament, għamel  arranġament mal-bank, pero' il-bank kellu ittra ta' garanzija mill-ministeru -  miċ-chairman innifsu - biex isir il-ħlas lill-kantanti ħalli l-kunċerti jibqgħu sejrin u sadanittant tiġi riżolta l-proċedura tal-ħlas min-naħa tal-ministeru.  Minħabba f'hekk kien meħtieġ li jsir il-pagament mill-bank.  

  ONOR. CHARLES MANGION:  Jiġifieri l-bank għamel pagament kontra garanzija li ngħatat mill-ministeru jew mid-dipartiment?

  IS-SUR PAUL MIFSUD:  Il-bank biex ħareġ dawk il-flus kellu ittra miktuba miċ-chairman tal-kumitat fejn naturalment qed jiggarantilu li jagħmel tajjeb għal dawk il-flus li joħroġ il-bank.

  ONOR. GEORGE PULLICINO:  Sur Mifsud, inti qed tgħid li kien hemm ittra taċ-chairman tal-kumitat dwar dan?

  IS-SUR PAUL MIFSUD:  Iva.

  ONOR. GEORGE PULLICINO:  Tista' tipprovdina b'kopja tagħha?
  THE CHAIRMAN:  Fil-fatt hija nkluża fir-rapport ta' l-internal auditor.
  ONOR. GEORGE PULLICINO:  Sur Mifsud, nifhem sew li min-naħa tiegħek intqal li l-awtoritazzazzjoni biex il-Mid-Med Bank jipproċedi ingħatat  mingħand id-Director of Corporate Services?  

  IS-SUR PAUL MIFSUD:  Le, mhux jien għamiltha dik ir-rimarka.

  ONOR. GEORGE PULLICINO:  Mela ingħatat permezz ta' ittra li kiteb is-Sur Mario Rodgers?

  IS-SUR PAUL MIFSUD:  Le, hawn ittra taċ-chairman tal-kumitat li organizza l-kunċerti f'Ta Qali.

  ONOR. CHARLES MANGION:  Jiġifieri effettivament il-pagament in advance għamlu l-bank kontra garanzija u allura ma kienx hemm it-trasferiment tal-fondi tal-gvern f'kont privat biex jiġi amministrat mill-aġent.  Hux hekk?

  IS-SUR PAUL MIFSUD:  Le, il-moviment tal-flus mill-gvern lill-bank sar biex jingħalaq l-account mhux il-gvern għadda somma flus lill-bank biex il-bank iħallas lill-kantanti barranin.

   ONOR. CHARLES MANGION:  U l-gvern imbagħad għadda l-pagament lill-bank, skond dik il-garanzija, wara li saru l-verifiki neċessarji.

  IS-SUR PAUL MIFSUD:  Il-gvern bilfors kellu jgħaddi l-flus lill-bank għax la l-gvern għamel garanzija li se jħallas dawk il-flus, ried jgħaddihom, pero' naturalment għaddihom biex imbagħad jagħlaq l-account.  Tant hu hekk li malli ngħalaq l-account, ħlasijiet oħra li saru wara fuq l-istess attivitajiet ta' Ta' Qali, saru direttament mill-gvern lil min kien dovut il-ħlas.  

  ONOR. GEORGE PULLICINO:  Xtaqt nistaqsi lis-segretarju permanenti jekk jafx b'xi inizjattiva preċedenti mill-istess Massimo Ellul biex dawk il-gruppi msemmija fir-rapport jinġabu għal attivita' oħra mill-Ministeru għall-Ambjent.  

  IS-SUR PAUL MIFSUD:  Jiena direttament ma nafx.  Qrajt xi ħaġa f'dan is-sens, pero' ma nafx eżatt x'kienet.  

  ONOR. GEORGE PULLICINO:  Tiftakar jekk is-Sur Massimo Ellul kienx qed jipprova jġib l-istess gruppi għall-ftuħ tal-proġett ta' Buġibba?

  IS-SUR PAUL MIFSUD:  Qrajt xi ħaġa f'dan is-sens imma jiena ma niftakarx għaliex dik l-attivita' saret qabel ma jiena dħalt fil-ministeru.  Li naf dwarha huwa  milli qrajt.  

  ONOR. GEORGE PULLICINO:  Tista' tiftakar ftit fejn qrajt?

  IS-SUR PAUL MIFSUD:  Jidhirli f'xi rapporti li seta' għamel iċ-chairman innifsu naturalment bħala spjegazzjoni għal dak li sar.

  ONOR. GEORGE PULLICINO: Taf jekk dan ir-rapport jirriferix għal ittra li ġġib id-data ta' l-20 ta' Ġunju, 1997 miktuba minn Massimo and Christabel Ellul mibgħuta lill-Prim Ministru ta' dak iż-żmien?

  IS-SUR PAUL MIFSUD:  Le, ma nafx biha din l-ittra.  

  ONOR. JOE CILIA:  Mr Chairman, jekk l-Onor. Pullicino għandu xi ittra  partikolari li jaf biha hu, jista' jekk jogħġbu jpoġġiha fuq il-Mejda tal-Kumitat  għad-dispożizzjoni ta' dan l-istess Kumitat?

  ONOR. GEORGE PULLICINO:  Ma nsib l-ebda diffikulta' li nagħmel dan.   Mr Chairman, xtaqt nistaqsi wkoll lis-segretarju permanenti jekk min-naħa tal-Land and Construction Division li dak iż-żmien kien jaqa' taħt il-Public Works and Construction kienx hemm oġġezzjoni li flus mill-vot kapitali jiġu trasferiti sabiex isiru l-kunċerti f'Ta' Qali.  

  IS-SUR PAUL MIFSUD:  Iva, a voce d-direttur ġenerali kien oġġezjona għal dan.

  ONOR. GEORGE PULLICINO:  Jiġifieri a voce biss, ma tiftakarx li ntbagħtet ittra lis-segretarju permanenti fl-istess ministeru?

  IS-SUR PAUL MIFSUD:  Le, ma niftakarx pero' żgur li miegħi kien oġġezzjona a voce, ma niftakarx jekk kienx bagħatha wkoll bil-kitba.

  ONOR. GEORGE PULLICINO:  Jiġifieri ma tiftakarx li kienet intbagħtet ittra fit-2 ta' Lulju, 1998 fejn fiha l-Perit John Sciberras, direttur ġenerali qal hekk - u  nikkwota:  

"Whilst appreciating your position as the most senior civil servant in our Ministry, it is my duty, as Accounting Officer of the Land and Construction Division within the same Ministry, to point out that the transfer of funds will seriously prejudice the award of the tender for the roofing over of the open  Greek Theatre at Ta' Qali National Park.".

Taf jekk irċevejtx dik l-ittra?

  IS-SUR  PAUL MIFSUD:  It sounds familiar.

  ONOR. GEORGE PULLICINO:  Jimporta jekk tfittex ftit fil-karti tiegħek u tipprovdina b'kopja ta' din l-ittra.

  IS-SUR PAUL MIFSUD:  Mela le.

  ONOR. GEORGE PULLICINO:  Il-fatt li kien hemm opinjoni kuntrarja mid-direttur ġenerali ta' dik id-diviżjoni - għallinqas a voce skond l-impressjoni tiegħek - x'wassal biex xorta jkun hemm it-trasferiment tal-flus mill-vot kapitali biex isiru l-kunċerti f'Ta' Qali?

  IS-SUR PAUL MIFSUD:  Naturalment għaliex il-kumitat kellu direzzjoni mill-Ministru ta' dakinhar biex juża dawk il-fondi biex jagħmel il-kunċerti u bir-rispett kollu lejn id-Direttur Ġenerali tal-Land Department, jiena għedtlu dakinhar ukoll, illi finalment ir-responsabbilta' titla' aktar 'il fuq.  U r-responsabbilta' tiegħi kienet li  nara li l-instructions li kien ta l-Ministru, jiġifieri li dawk il-fondi jintużaw għall-kunċerti ta' Ta' Qali, jiġu esegwiti.  

  ONOR. GEORGE PULLICINO:  Jiġifieri qed nifhem sew li inti qed tgħid li finalment id-deċiżjoni biex ikun hemm tibdil minn dawk il-flus mill-vot kapitali biex jintużaw għal Ta' Qali kienet tiegħek?  

  IS-SUR PAUL MIFSUD:  Mhux tibdil, ma kien hemm l-ebda tibdil.  Il-vot kien imsejjaħ "Ta' Qali National Park" u dawk il-flus intużaw biex isiru l-kunċerti ta' Ta' Qali.

  ONOR. GEORGE PULLICINO:  Jiġifieri minkejja li kien hemm proġettat li jiġi msaqqaf it-teatru ta' Ta' Qali - fil-fatt kienet se toħroġ it-tender f'dawk il-ġranet stess - inti ddeċidejt li dawk il-flus imorru għall-kunċerti ta' Ta' Qali.  

  IS-SUR PAUL MIFSUD:  Iva.

  ONOR. GEORGE PULLICINO:  Din iddeċidejtha inti jew ġejt instructed biex tiddeċiedi hekk?

  IS-SUR PAUL MIFSUD:  Le, jiena kont naf li hemm struzzjonijiet biex dawk il-flus jintużaw għall-kunċerti f'Ta' Qali, dakinhar kien hemm diġa' firm commitment fuq dawn il-kunċerti filwaqt li l-proġett tar-roofing ta' Ta' Qali kien għadu at  tendering stage u seta' jieqaf.  Naturalment il-ministeru ried jara x'kienu l-priorities  dakinhar u l-priorities kienu li l-commitments ta' flus li kien hemm jitħallsu u t-tinda tistenna għal meta jkun hemm flus darba oħra.  Jiġfieri din kienet ċirkostanza fejn il-ministeru ried jagħżel  x'se jagħmel bil-flus li kien hemm.

  ONOR. GEORGE PULLICINO:  Iva, imma ħalli nifhmu daqsxejn l-affarijiet.   Il-Ministeru għall-Ambjent tant deherlu li dak il-vot kapitali kien prijorita' li ġie nkluż fil-vot tal-budget.  Imbagħad minkejja li anke t-tender document kien lest u kien se jiġi ppublikat, l-għada li ntbagħtet l-ittra mid-direttur ġenerali tal-Land Department, inti dehrlek li kellek tiddeċiedi li dawk il-flus imorru għall-kunċerti.

  IS-SUR PAUL MIFSUD:  F'dawk iċ-ċirkostanzi li qed ngħidlek, iva.

  ONOR. GEORGE PULLICINO:  Inti għedt ukoll li kien hemm struzzjonijiet.  Tista' tgħidli min tahom dawn l-istruzzjonijiet?

  IS-SUR PAUL MIFSUD:  Il-kumitat kellu struzzjonijiet mingħand il-Ministru ta' dakinhar li għall-kunċert ta' Ta' Qali juża l-vot imsejjaħ "Ta' Qali National Park".  

  ONOR. GEORGE PULLICINO:  Dawn l-istruzzjonijiet kienu bil-miktub?

  IS-SUR PAUL MIFSUD:  Ma nafx ngħidlek, forsi aktar jista' jgħid iċ-chairman għaliex lilu ngħataw.  

  THE CHAIRMAN:   Is-Sur Camilleri.

  IS-SUR CHARLES CAMILLERI (Ex-Chairman, Ta' Qali National Park Committee):   Kienu verbali 

  ONOR. GEORGE PULLICINO:  Jiġifieri kienu verbali mill-Ministru.  

  Sur Mifsud, fil-Laqgħa Nru. 12 ta' dan il-Kumitat inti kont ġejt mistoqsi meta ngħalaq li l-account tal-Mid-Med Bank u inti kont għedt li dan ingħalaq minnufih.  Tista' tgħidli meta inagħlaq?  Minnufih li inti sirt segretarju permanenti?  

  IS-SUR PAUL MIFSUD:  Iva, nimmaġina li mhux aktar tard minn xahar wara  li ħadt over.  

  ONOR. GEORGE PULLICINO:  Jekk m'iniex sejjer żball inti dħalt segretarju permanenti f'April ta' l-1998.  Jekk forsi l-memorja tagħtik, ma tiftakarx jekk dak l-account fil-fatt ingħalaqx f'Ġunju, jiġifieri aktar minn  xahrejn wara?

  IS-SUR PAUL MIFSUD:  Jiena għedt xahar, imma jista' jkun xahrejn, mela le!

  ONOR. GEORGE PULLICINO:  Jiena għandi informazzjoni li l-account ingħalaq fl-24 ta' Ġunju, jiġifieri kważi tliet xhur minn meta inti nħtart segretarju permanenti.

  IS-SUR PAUL MIFSUD:  Iva, jista' jkun li kien hekk.

  ONOR. GEORGE PULLICINO:  Qed ngħid hekk għaliex impressjonajtni kif għedt li l-account ingħalaq mill-ewwel, pero' meta mbagħad ivverifikajt il-fatti sibt li dan fil-fatt ingħalaq fl-24 ta' Ġunju.  

  IS-SUR PAUL MIFSUD:  Naturalment "mill-ewwel" relattivament għaliex jiena ħadt over lejn l-aħħar t'April u naturalment sakemm sibt saqajja laħaq wasal  Ġunju.

  THE CHAIRMAN:    L-Onor. Mangion.

   ONOR. CHARLES MANGION:  Mr Chairman, nixtieq li nikkonstataw ftit il-fatti  għaliex l-affarijiet donnhom qegħdin jieħdu dimensjoni ta' Starr Wars.  Hawnhekk qegħdin ngħidu li l-vot li ntuża biex jitħallsu dawn il-kunċerti kien dak allokat għal  Ta' Qali National Park.  Allura ġara kien li l-prijoritajiet kif jintuża dak il-vot inbiddlu,  fis-sens li l-vot kien earmarked għal xi ħaġa u ntuża għal ħaġa oħra, jew inkella l-kunċerti kienu maħsuba minn qabel ma l-vot kien proġettat fil-budget?  

  IS-SUR PAUL MIFSUD:  Jiena ngħid li ż-żewġ affarijiet kienu mexjin parallelament u wieħed inħadem separatament mill-ieħor.

  ONOR. CHARLES MANGION:  Jiġifieri effettivament kemm il-kunċerti kif ukoll  it-tender tat-tinda kienu on line,  imbagħad kulma ġie deċiż kien li l-fondi jintużaw għall-kunċerti minħabba prijorita' amministrattiva.  Din hija xi ħaġa li rari ssir jew inkella kemm-il darba jittieħdu deċiżjonijiet simili anke fuq affarijiet oħra fix-xogħol ta' kuljum tal-ministeru?

  IS-SUR PAUL MIFSUD:  Ma nafx jekk hijiex ħaġa rari li ssir, li naf huwa li jiena qatt ma kelli okkażjoni bħal din; kienet l-ewwel darba li jien ġejt f'sitwazzjoni bħal din.

  THE CHAIRMAN:  L-Onor. Pullicino. 

  ONOR. GEORGE PULLICINO:  Ġaladarba ż-żewġ inizjattivi kienu mexjin  b’mod li kienu parallel x'inhi r-raġuni li ma kienx hemm vot speċifiku fil-budget imma wieħed tniżżel fil-vot kapitali u l-ieħor ma tniżżilx?

  IS-SUR PAUL MIFSUD:  Kien hemm vot wieħed, pero’ filwaqt li d-Direttur Ġenerali tal-Land Department deherlu li kellu juża dawk il-flus biex jagħmel it-tinda, il-kumitat ta' Ta' Qali National Park kellu struzzjonijiet biex juża l-istess flus biex jittellgħu kunċerti.  Naturalment fl-aħħar mill-aħħar xi ħadd ried jiddeċiedi x'kienet il-prijorita'.  Dik hija l-kwestjoni kollha!

  ONOR. GEORGE PULLICINO:  Kieku n-nefqiet kienu waħda għat-tinda u l-oħra biex jinbidlu s-seats u l-kumitat deherlu li jagħmel is-seats u mhux it-tinda kont nifhimha għaliex it-tnejn huma nefqiet kapitali, imma nfiq għal kunċerti bl-ebda mod ma jista’ jaqa’ taħt nefqa kapitali!

  IS-SUR PAUL MIFSUD:  F’laqgħa oħra ta' dan il-Kumitat jien kont għedt li  sentejn qabel l-istess item "Ta' Qali National Park" kien ġie mniżżel taħt il-voti rikorrenti.  Fl-opinjoni tiegħi din inbidlet għall-esiġenzi min-naħa tal-Ministeru tal-Finanzi li riedu juru dak l-item taħt kapitali minflok taħt rikorrenti.  Fil-fatt anke l-istess business plan, li kien jirriferi għal dak l-item bħala rikorrenti, kien jispeċifika li dak il-vot qiegħed biex jiġu organizzati attivitajiet kulturali u sportivi f'Ta' Qali.  

  ONOR. GEORGE PULLICINO:  Tista' tgħidilna minn fejn joħroġ dan?

  IS-SUR PAUL MIFSUD:  Fil-fatt kont tkellimt dwar dan f’waħda mil-laqgħat preċedenti ta’ dan il-Kumitat - dan joħroġ ukoll mit-transcripts - u kont anke tajt kopja tad-dokument liċ-chairman.  

  THE CHAIRMAN:  Aktar kummenti?  L-Onor. Pullicino.

  ONOR. GEORGE PULLICINO:  Mr Chairman, jiena nifhem li hawn qbil li fil-laqgħa li jmiss jitilgħu quddiem il-Kumitat s-Sur Joe Degiorgio, is-Sur Victor Sant u s-Sur Mario Rodgers.

  THE CHAIRMAN:  Ma deherx li kien hawn oġġezzjonijiet.  Pending li jitilgħu  dawn it-tliet persuni bħala xhieda hawnhekk, hawn xi mistoqsijiet oħrajn?  La ma jidhirx li hawn, għalissa nistgħu nagħlqu dan l-item.  Nirringrazzja lis-Sur Mifsud u lis-Sur Camilleri u ngħaddu għall-item li jmiss.   

RAPPORTI TA’ L-AWDITUR ĠENERALI GĦAS-SNIN 1996 U 1997 - KONTINWAZZJONI

  THE CHAIRMAN:  Nibda biex nistieden fuq il-mejda magħna lill-permanent secretary fl-Uffiċċju tal-Prim Ministru kif ukoll lill-permanent secretary fil-Ministeru tal-Finanzi.

Is-Sur Joseph R. Grima u s-Sur Joseph Portelli ħadu posthom madwar il-mejda.

  THE CHAIRMAN:  Fl-aħħar laqgħa konna għadna fuq l-item ta’ l-istores tal-corporate issues. Hawn aktar mistoqsijiet fuq dan l-item? 

  L-Awditur Ġenerali xtaq jgħaddi xi kumment.

  IS-SUR JOSEPH G. GALEA (Awditur Ġenerali):  F’paġna 74 tar-rapport hemm indikat l-ammonti ta’ unallocated stores li joħorġu mill-kotba tat-Teżor.  L-uffiċċju tiegħi iqis din il-problema waħda ta’ ċertu import u għalhekk nixtieq li l-Kumitat, jekk mhux issa xi darba oħra, jieħu konjizzjoni tagħha.  

  THE CHAIRMAN:  L-Onor. Cilia.

  ONOR. JOE CILIA:  Jista’ l-awditur jamplifika ftit? 

  IS-SUR JOSEPH G. GALEA:  Dan ir-rapport qed ikopri bilanċi li m’humiex qed ikunu konsistenti f'dak li qed juri t-Teżor u d-diffikulta' tagħna qiegħda għaliex dawn jidhru wkoll anke f'ċerti bilanċi li jagħmlu l-akkont tal-gvern.  Jekk inħarsu per eżempju lejn ir-receipts ta' l-istocks ta’ l-Emulsified Bitumen naraw li jieħdu kemm jieħdu minnu, l-ammont ma jonqos qatt.  Meta aħna mmorru biex niċċekkjaw insibu li t-totali jew baqgħu kif kienu, jew inbidlu ftit, jew baqgħu pendenti għal żmien twil.  

  Bħala konklużjoni aħna qegħdin nirrikkmandaw li jitwaqqaf bord min-naħa tal-Ministeru tal-Finanzi biex jassessja l-valur reali tad-diskrepanza li hemm bejn il-bilanċ ta' l-akkont li jidher fit-Teżor u l-actual physical stock on hand kemm fl-iStamperija tal-Gvern kif ukoll is-Central Supplies, jiddetermina x'inhuma r-raġunijiet għal din id-diskrepanza, u jkun ċert li d-dipartimenti li għandhom dawn l-istocks qegħdin jiġru wara dak li għandhom jieħdu - dawn huma ammonti ta' flus sostanzjali li kif jidher mir-rapport jaqbeż il-Lm1 miljun - biex jaraw jekk humiex djun mingħand id-dipartimenti jew le. 

  Dan il-bord għandu wkoll janalizza l-aħħar ħames akkonti li għandu l-ministeru tal-public works. Meta l-bord li qed nipproponu li għandu jitwaqqaf jikkonsidra dawn l-investigazzjonijiet, dan għandu jirrikmanda lill-ministru sabiex flimkien ma' dipartimenti oħra jaraw jekk għandux ikun hemm savings, jiġifieri jiġu ffrankati  spejjeż minn dipartiment għal ieħor, għaliex jista' jkun hemm il-possibbilta' li  jkunu qed jintużaw dawn l-istocks mingħajr ma jintnefqu l-flus li l-Parlament ikun alloka apposta, u jista’ jkun ukoll li flus allokati għal dawn l-affarijiet ma jkunux qed jintnefqu skond kif jixtieq il-Parlament.  Fi ftit kliem dak huwa l-argument li elenkajna fid-dettall f'dan ir-rapport.  

  THE CHAIRMAN:  Għandna rakkmandazzjoni speċifika mill-Awditur Ġenerali.  Hawn kummenti?  L-Onor. Cilia.

  ONOR. JOE CILIA:  Preżenti hawnhekk hawn is-segretarju permanenti fil-Ministeru tal-Finanzi u xtaqt li forsi jgħidilna jekk isibx diffikulta' fuq din ir-rakkmandazzjoni kieku kellha tiġi implimentata.

  IS-SUR JOSEPH PORTELLI:  Hawnhekk ma jidhirx li d-dipartiment, almenu minn fejn qed nara jien, waqqaf xi bord biex jirrapporta fuq dawn id-diskrepanzi.  Jien kelli stores f'idejja u naf li jekk ikollok apparent shortage, dan jista' jkun ġej minn ħafna raġunijiet, fosthom misclassification of items.  Għalhekk naħseb li  this has to be looked into biex qabel ma tittieħed appropriate action, wieħed jara r-raġuni x'kienet.

  ONOR. JOE CILIA:  Jiġifieri għandi nifhem li min-naħa tal-Ministeru tal-Finanzi ma jkunx hemm diffikultajiet kieku din ir-rakkmandazzjoni biex jitwaqqaf dan il-bord kellha tiġi attwata.

  IS-SUR JOSEPH PORTELLI:  Lanqas xejn, anzi dak huwa l-ewwel pass li għandu jittieħed.

  THE CHAIRMAN:  Jidher li l-Kumitat qed jaqbel mas-suġġeriment ta' l-Awditur Ġenerali u għaldaqstant ir-rakkmandazzjoni li huwa għamel fir-rapport tiegħu għall-1997  (paġna 79) qed tiġi adottata  u endorsed minn dan il-Kumitat.  

  Nistgħu għalhekk ngħaddu għall-item Year 2000 Problem - Audit Enquiry  -  paġna 80 ta' l-istess rapport - u nibda b'mistoqsija lis-Sur Grima.  

  Fil-konklużjoni tiegħu dwar dan l-item, l-awditur jgħid hekk:   

"In view of the potential impact of the problem, this Office intends to keep monitoring progress during the remaining months in order to ensure that lack of positive action does not result in failure of systems and equipment that are critical to central government.".

Nixtieq nistaqsi lis-segretarju permanenti fl-Uffiċċju tal-Prim Minstru jekk minn meta ġie miktub dan ir-rapport kienx hemm xi developments li kienu juru li kien hemm bżonn ta' iktar issikkar għaliex forsi kien hemm ċerta laxkezza biex d-dipartimenti seta' kellhom xi bearing fuq din l-issue, vis-a-vis s-central government innifsu.  

  IS-SUR JOSEPH R. GRIMA (Segretarju Permanenti fl-Uffiċċju tal-Prim Ministru):  Naturalment, din hija problema serja, pero' naħseb li l-awareness issa daħlet.  Il-problema tal-Year 2000 m'hijiex limitata biss għall-IT - dik ilha li  ġiet  indirizzata mill-gvern way back in June/July 1996 meta kienet diġa' twaqqfet task force within MSU to begin to address the IT problem within government.  Fil-fatt anke l-istess awditur huwa sodisfatt li l-IT systems within government are being addressed and they should be completely compliant by the middle of this year.  Dawk kienu the main systems for which MITTS took responsability.  

  Il-MITTS daħlet ukoll responsabbli for other IT systems within government li ma kenux direttament maintained minnha imma minn private firms u daħlet ukoll to ensure li dawk is-sistemi huma compliant.  

  Beyond l-IT however l-iktar parti kritika kienet the embedded chips, any embedded chips fejn hemm electronics, fejn hemm  xi calendar chip within electronics li tista' tkun jew ma tkunx Y2K compliant.  Saru seminars u ħriġna wkoll ċirkolarijiet biex inżidu l-awareness not only within government departments imma anke fil-korporazzjonijiet.  Ultimately ir-responsabbilta'  hija fuq il-heads of departments konċernati biex jaraw li l-equipment kollu li għandhom  huwa compliant u jista’ jkompli jaħdem beyond 31st December of this year.   

  It-task force nazzjonali, li ġiet imwaqqfa proprju biex iżżid awareness u timmaniġġja s-sitwazzjoni, obviously is concerned that certain systems għad m'għandhomx il-garanziji minn ċerti korporazzjonijiet.  Jien kelli meeting maċ-chairman dwar l-embedded chips biex naraw nistgħux nitfgħu aktar focus fuq din l-issue u tlabna lill-MITTS biex jekk tista’ tgħin ukoll f'din il-field peress li huma għandhom the technical background u l-propensities to at least identify the equipment. 

  Fil-fatt, anke through din il-konsulenza, ftit ilu ħriġt ċirkolari fejn fiha għidna li dawk id-dipartimenti tal-gvern li jridu jibbildjaw a comprehensive inventory ta' l-equipment li huma  b'xi embedded chips u wara li jibbildjaw dan l-inventarju iffittxu li jkollhom l-assigurazzjonijiet mingħand is-suppliers li dak l-equipment se jkompli jiffunzjona beyond 31st December 1999, il-MITTS tkun lesta tassistihom biex huma wkoll ikunu re-assured li dawn il-garanziji li qed jingħataw huma suffiċjenti għaliex għalkemm supplier jista' jiktiblek ittra fejn jgħidlek li l-equipment huwa Y2K compliant, dan  jista’ ma jkun ifisser xejn.  Issa through the intervention tal-MITTS - li se jkunu konsulenti ta’ min mid-dipartimenti tal-gvern irid juża s-servizzi tagħhom - se tkun tista' tiġi skrutinizzata l-garanzija tas-supplier.  

  THE CHAIRMAN:  Naġġornaw għal ftit minuti l-laqgħa għaliex hemm bżonn quorum fil-Kamra.

Fis-7.32 p.m. il-Kumitat ġie sospiż u rriżuma fis-7.38 p.m. 

  THE CHAIRMAN:  Nistgħu nkomplu bil-laqgħa.  Xtaqt nagħmel domanda lill-Awditur Ġenerali.  F’paġna 81 tar-rapport jintqal li f'Settembru tas-sena li għaddiet il-permanent secretaries kienu ġew mitluba jew mistiedna min-naħa tan-National Audit Office sabiex jikkummentaw dwar id-dipartimenti li jaqgħu taħt il-ġurisdizzjoni tagħhom dwar tliet affarijiet: l-ewwel biex jiżguraw li l-business critical systems ġew ittestjati għall-Year 2000 Compliance, it-tieni biex jaraw li  jkun hemm testing u assurance għal non-IT related equipments li jiddependi fuq micro-chip calendar,  u t-tielet - forsi l-aktar punt importanti - biex jiġi żgurat li fil-ministeri konċernati jkun hemm contingency plan in place biex ikun hemm  funzjonament smooth tad-dipartimenti wara l-1 ta' Jannar 2000.  Mill-kummenti ta’ l-awditur jirriżulta li sa meta nkiteb ir-rapport, l-education and finance ministries had not complied with these requests.  Jista’ l-Awditur Ġenerali  jgħidilna jekk since than il-pożizzjoni dwar dawn iż-żewġ ministeri ġietx regolarizzata?

  IS-SUR JOSEPH G. GALEA:  Il-finanzi bagħtu r-return, pero' l-education sal-lum għadhom ma bagħtux ir-return.

  THE CHAIRMAN:  Jien naħseb li jkun tajjeb li min-naħa tagħna, permezz tas-segretarja, niġbdu l-attenzjoni tas-segretarju permanenti fil-Ministeru ta' l-Edukazzjoni, fejn nirriferuh għal paġna 81 tar-rapport ta' l-awditur, nirriferuh anke għat-tweġiba ta' l-awditur tal-lum, u nesiġu li tingħata risposta kemm jista' jkun malajr lill-Uffiċċju ta' l-Awditur dwar it-talba li kienet saret f'Settembru li għadda.  Hawn xi oġġezzjonijiet jew xi kummenti?  L-Onor. Pullicino.

  ONOR. GEORGE PULLICINO:  Mr Chairman, filwaqt li ngħid li  m’għandix oġġezzjoni għal dan li għadek kemm ipproponejt, xtaqt nistaqsi lill-awditur jekk almenu kienx hemm xi tip ta' spjegazzjoni mill-Ministeru ta’ l-Edukazzjoni għall-fatt li għadhom ma bagħtux ir-return. 

  IS-SUR JOSEPH G. GALEA:  L-uffiċċju tiegħi ma rċeva xejn.  

  ONOR. GEORGE PULLICINO:  Min-naħa ta’ l-Uffiċċju tal-Prim Ministru irċevew xi ħaġa?

  THE CHAIRMAN:  Is-Sur Grima.

  IS-SUR JOSEPH R. GRIMA:  Għar-risposta tal-query li kien għamel l-awditur ma nistax nifhem għaliex għad m’hemmx risposta.  Minn rapporti oħrajn li għandi jien jirriżulta li għal dak li huwa IT, l-4,000 computer li jaqgħu taħt dan il-ministeru,  have already been certified li huma Y2K compliant.  Jiġifieri over all, I would say that my impression is positive but obviously, kif qal iċ-Chairman,  I think that there should be a confirmation to the Auditor General.  

  ONOR. GEORGE PULLICINO:  Xtaqt nistaqsi lill-Awditur Ġenerali jekk it-talba lill-Ministeru ta' l-Edukazzjoni kenitx tikkomprendi wkoll lill-Universita' ta' Malta.  

  IS-SUR JOSEPH G. GALEA:  Le, f’dan il-każ kien biss il-Ministeru ta' l-Edukazzjoni għaliex l-Universita' nittrattawha bħala entita' separata.  

  ONOR. GEORGE PULLICINO:  Imma lill-Universita' saritilhom talba sabiex jagħtu din it-tip ta' lista?

  IS-SUR JOSEPH G. GALEA:  Id-domanda saret lil azjendi kompletament governattivi mhux it-tip ta' l-Universita'.  

  THE CHAIRMAN:  Iżjed kummenti?  L-Onor. Mangion.

  ONOR. CHARLES MANGION:  Peress li s-Sur Grima qal li  l-MITTS għamlet l-offerta biex tispezzjona l-equipment biex tara li jkun compliant u mhux sempliċement toqgħod fuq l-assigurazzjoni, nixtieq inkun naf jekk din l-offerta ġietx estiża wkoll lill-korporazzjonijiet.  Qed ngħid dan fid-dawl ta’ xi rapporti li dehru fil-gazzetti fejn intqal li dawn għadhom lura f'dik li hija compliance.  Xtaqt nistaqsi wkoll kemm minn dawk id-dipartimenti tal-gvern li saritilhom din l-offerta, talbu  sabiex il-MITTS tagħmel l-inspection  neċessarja.  

  IS-SUR JOSEPH R. GRIMA:  Nixtieq nippreċiża ftit u ngħid li iktar milli saret l-offerta min-naħa tal-MITTS kien hemm talba min-naħa ta' l-Uffiċċju tagħna sabiex il-MITTS jagħmlu dan.  Ovvjament il-MITTS huma stretched in their resources to take on this additional assignment and they might have to contract out even just to cope with government departments.  Jiġifieri l-eżerċizzju huwa limitat għad-dipartimenti tal-gvern għaliex ma naħsibx li jeżistu r-resources within MITTS even to manage farming out, so I think the corporations would expect that their own boards do something and we understand li ħafna mill-major corporations and the large institutions  qed jieħdu ħsieb ta’ din il-problema.  Nispera li anke l-istess  task  force li hemm tkompli tagħmel pressure to ascertain.  
  ONOR. CHARLES MANGION:  U d-dipartimenti tal-gvern kollha talbu biex ikun hemm din l-aċċertazzjoni?

  IS-SUR JOSEPH R. GRIMA:  Fil-fatt lid-dipartimenti tal-gvern tajnihom ċans sa l-aħħar ta' Ġunju - nista' anke nħalli kopja taċ-ċirkolari hawnhekk -  sabiex  jitolbu is-servizz tal-MITTS.

  THE CHAIRMAN:  Hawn aktar kummenti dwar dan l-item?  Ma jidhirx li hawn, għalhekk nirringrazzja lis-Sur Grima.  Jekk m’hawnx membri tal-Kumitat li jixtiequ li jiġu diskussi xi items oħra mill-corporate issues elenkati fir-rapporti ta’ l-awditur, allura nistgħu ngħidu li d-diskussjoni fuq iż-żewġ rapporti hija magħluqa. Hawn kummenti?  L-Onor. Pullicino.  

  ONOR. GEORGE PULLICINO:  Mr Chairman, fid-dawl tar-risposti li ngħataw fl-aħħar parti tad-diskussjoni dwar il-Y2K issue u anke fid-dawl tal-fatt li safejn naf jien hemm kumitat apposta li qiegħed jiffoka fuq din l-issue b'mod nazzjonali, kont se nitolbok tikkonsidra jekk ikunx propizju li dan il-Kumitat jistieden lil dan il-unit nazzjonali sabiex niddiskutu u neżaminaw x'inhuma l-preparamenti fuq bażi nazzjonali għal Y2K.  Qed nagħmel din il-konsiderazzjoni fid-dawl tal-fatt li pajjiżna, bħal kull pajjiż ieħor, fadallu numru ta' ġranet biex jasal għall-aħħar ta' din is-sena u allura ż-żmien is tickling down.   Għalhekk, Mr Chairman, qed  nitolbok sabiex għallinqas tistudja l-possibbilita' li dan il-Kumitat jeżamina din is-sitwazzjoni, anke minħabba li ma nista' nara l-ebda kumitat parlamentari ieħor li jista' jeżamina din il-kwestjoni.  

  THE CHAIRMAN:  Hawn xi kummenti dwar dan is-suġġeriment?  Ma naħsibx li din hija xi ħaġa kontenzjuża, anzi naħseb li  hija xi ħaġa li tqajjem iktar public awareness fost dawk li qed isegwu l-proċedura ta' dan il-Kumitat, jiġifieri naħseb li bħala eżistu feedback pożittiv jista' jkun hemm.  Għaldaqstant naħseb li nistgħu nagħlqu r-rapporti ta' l-awditur u naġġornaw għal bħal-lum ħmistax meta nibdew biex nittekiljaw it-tliet xhieda li għandna fuq il-każ tal-kunċerti ta' Ta' Qali, imbagħad ngħaddu għall-item li qed jissuġġerixxi l-Onor. Pullicino.  Nirringrazzjakom.

Fis-7.50 p.m. il-Kumitat aġġorna għal nhar l-Erbgħa, 30 ta' Ġunju, 1999 fis-6.30 p.m.


